
Товч утга: Сибирь хотой (Leonurus sibiricus L.) нь Уруул цэцэгтний 

(Lamiaceae)  овогт хамаарах ба Ази, Америкийн бүс нутагт тархан ургадаг  

өвслөг ургамал юм. Энэхүү ургамлыг олон орны уламжлалт анагаах 

ухаанд чихрийн шижин, эмэгтэйчүүдийн өвчин, мэдрэлийн системийг 

тайвшруулах, даралт бууруулах зорилгоор ашигладаг байжээ. Сибирь 

хотой ургамалд дитерпеноид, тритерпеноид, флавоноид, фенолын хүчил, 

алкалоид ба иридоид зэрэг биологийн идэвхт нэгдлүүд агуулагддаг 

ба  леонурин алкалоид нь зүрх судас, бөөр болон мэдрэлийн системийг 

хамгаалах, чихрийн шижин, хавдрын эсрэг, умайн булчинг агшаах, 

нойрсуулах харин фенолт нэгдэл, флавоноид, лабданы дитерпеноид нь 

үрэвслийн эсрэг, бактерийн эсрэг, дархлаа дэмжих ба антиоксидант, судас 

хатуурлын эсрэг зэрэг фармакологийн  идэвхтэй үйлдэлтэй  байна.

Түлхүүр үг: 

Сибирь хотой, 

дитерпен, алкалоид, 

флавоноид, 

биологийн идэвх 

Удиртгал: Сибирь хотой (Leonurus sibiricus L.) нь 

Уруул цэцэгтний овогт хамаарагддаг олон наст өвслөг 

ургамал юм. Иш 15-85 см өндөр, нэг юм уу хэд хэдэн 

салаатай, навчтайгаа адил тачир налчгар үсэрхэг. 

Навчис хөргөөрөө өргөн өндгөрхүү, бараг сууриа 

хүртэл цуурч 3 сегменттэй болсон боловч, тэдгээр 

тус бүр цаашид шугамархуу салбанд хуваагдана. 

Тойруулган байрлал бүхий цэцгүүд нь өөр хоорондоо 

алслагдсан. Цоморлиг 6-8 мм урт, үсэрхэг. Дэлбэ том, 

15-20 мм урт, хөхөвтөр ягаан. Дэлбийн дээд уруул 

гадна  талдаа урт орооцолдсон үслэгтэй.1,2 (Зураг 1).

Төв Азийн бүс нутаг буюу Хятад, Монгол, Япон, 

Солонгос,  Орос орны өмнөд Сибирийн нутагт 

ургадаг. Хойд Америк болон дэлхийн олон газарт 

тарималжуулсан байна3.

Зураг 1. Сибирь хотой (Leonurus sibiricus L.)

Сибирь хотой ихэвчлэн Төв, Сэлэнгэ, Булган, Хэнтий, 

Архангай, Хөвсгөл, Өвөрхангай, Дундговь, Дорнод 

аймгуудын нутагт чулуу хайргатай талдуу энгэр, 

горхины эрэг орчмын элс, хайргадуу хөрстэй газар, 

хуурай хөндий, бууц, тариалангийн захаар ургадаг 1,2.

А. Уламжлалт анагаах ухаанд хэрэглэгддэг байдал:

Сибирь хотой (Leonurus sibiricus L.)-г олон зуун 

жилийн турш Ази, Европийн уламжлалт анагаах ухаанд 

эмчилгээний зорилгоор ашиглаж иржээ. Цэцэглэх 

үед нь ургамлын газрын дээрх хэсгийн түүхий эдээс 

бэлдмэл бэлтгэж эмэгтэйчүүдийн сарын тэмдгийн 

алдагдал, хумхаа, артерийн даралт ихсэлт, зүрхний цус 

хомсрох өвчний эмчилгээнд хэрэглэдэг байсан 4.

Сибирь хотойг Монгол, Төвөдийн уламжлалт анагаах 

ухаанд “нимба” гэж нэрлэн янз бүрийн өвдөлт, 

мэдрэлийн системийн цочрол, халууралт, ходоод 

гэдэс, элэгний өвчин, халдварт өвчин, хордлого тайлах 

зорилгоор хэрэглэж байсан ба Их тан-25, Ванжин-25, 

Донройсэлва-16, Дошин-23, Ютигдум-4 зэрэг жорын 

найрлагад ордог5,6.

Вьетнамын уламжлалт анагаах ухаанд “Иш таю Тхао” 

гэж нэрлэн умайн  цус алдалтыг тогтоох зорилгоор, 

Хятадын анагаах ухаанд даралт бууруулах, цусан 

хангамжийг сайжруулах зорилгоор хэрэглэж байжээ6. 

Сибирь хотой нь Эгэл хотойн адил мэдрэлийн 

системийг тайвшруулах үйлдэлтэй тул уг ургамлыг 

хүн, мал эмнэлгийн практикт мэдрэлийн хэт сэргэлт, 

эпилепсийн үед тайвшруулах зорилгоор хэрэглэдэг1.

Амт нь гашуун. Шингэсний дараах амт нь гашуун. 

Чадал нь шингэн, ширүүн, мохдог, эелдэг. Үйлдэл 

нь ундаасах ба цулын өвчин, шимлэн хатах, арьсны 

өвчин, гал намс, цул шарын өвчин, шар ус ясны 

халууныг дарна 2.

Б. Химийн бүрдлийн судалгаа:

Сибирь хотой (Leonurus sibiricus L.) ургамалд 

транскариофиллин (33.43%), альфа-хумулин (21.49%) 

болон гермакрин-Д (24.95%), леонурин алкалоид (0.02-

0.04%)  агуулагдана6. Газрын дээрх хэсэгт нүүрс ус 

(стахиоза), дитерпеноид (леосибирин, изолеосибирин, 

леосибирицин), карденолид (0.1-0.32%), леонурин 

зэрэг алкалоид (1.99%), аргинин, гуанидин-бутанол-1, 

4-гуанидин-тосон хүчил, идээлэгч бодис (12.58%), 

флавоноид (3.86%); үрэнд алкалоид (леонурин), өөхөн 

тос (16%), түүний найрлагад олейны, линолений, 

пальмитиний, стеариний хүчлүүд байдаг2,7. 

Доктор М.Чүлтэмсүрэн тус ургамалд алкалоид 1.99%, 

флавоноид 3.86%, идээлэгч бодис 12% агуулагддаг 

болохыг тогтоожээ6. 

Сибирь хотойн газрын дээд хэсгээс 

фурандитерпенлактон, дитерпенлактон, леонотинин, 

леонотин, дубин болон непетафураныг ялгасан 

байдаг. Түүнчлэн алкалоид, лабданы дитерпен, 

сибирицинон А-Е, 15-эпи-сибирицинон D-E, флавон 

генкванин, леоперсин B-C, пиноресинол-О-β-D-
глюкопиранозид, 8-ацетилхарпагид, апигенин 7-О-β-
D-глюкопиранозид, апигенин 7-неохесперидозид, 

кверцетин 3-неохесперидозид  агуулагддаг.

Сибирь хотой (Leonurus sibiricus L.)-д агуулагдах 

биологийн идэвхтэй үйлдэлтэй  нэгдлүүд нь фенолын 

хүчил (хлорогенийн хүчил, ферулын хүчил, каффейны 

хүчил), иридоид, фенилпропаноид гликозид (леонозид 

А, леонозид Е, вербаскозид), флавоноид (вогонин, 

кверцетин, гиперозид) болон алкалоид (леонурин, 

стахидрин), дитерпен (леосибирон А, леосибирон В) 

зэрэг юм7.

В. Биологи, фармакологийн идэвхийн судалгаа:

Сибирь хотойд олон төрлийн биологийн идэвхт 

бодисууд агуулагддаг ба түүнээс леонурин алкалоид 

нь зүрх судас, бөөр, мэдрэлийн системийг хамгаалах, 

идэвхжүүлэх, чихрийн шижин болон хавдрын эсрэг 

үйлдэлтэй8 ба бусад нэгдлүүд нь бактери, үрэвслийн 

эсрэг, антиоксидант, судас хатуурлын эсрэг, цус 

алдалтыг тогтоох үйлдэлтэй болохыг  судлан  тогтоосон 
8,9,10.

1. Эс хордуулах идэвх:  Сибирь хотой (Leonurus 

sibiricus L.)-г хавдар11,12 болон зүрх судасны өвчний13 

эмчилгээнд идэвхтэй үйлдэлтэйг судалсан байна. ЛС-1, 

ЛС-2, леонотинин, леонотин, дубин болон непетафуран 

зэрэг бодис нь лейкемийн эсэд эс хордуулах нөлөө 

үзүүлж буйг тодорхойлсон14. Сибирь хотойн хуурай 

навч нь бага тунгаараа (0.5г/кг) туршилтын харх 

болон туулайд хордуулах нөлөө үзүүлээгүй. Харин 

өндөр тунгаар (5-25г/кг) эсэд хөнөөлтэй нөлөө үзүүлж 

байсан15.Түүнчлэн навч болон үндэснээс гаргаж авсан 

ханд нь шимэгч хорхойд эс хордуулах идэвх үзүүлж 

байсан нь энэхүү ургамлын бэлдмэлийг хүний шимэгч 

хорхойн эмчилгээнд ашиглаж болохыг харуулж байна16.

2. Бактерийн эсрэг идэвх: Судлаач Ahmed нар  

Сибирь хотойн спиртэн ханд нь грам эерэг, сөрөг 

бактерийн эсрэг үйлдэлтэй болохыг судалсан17. 

Тодруулбал: Карбон тетрахлорид ба хлороформын 

ханд нь Staphylococcus aureus, Staphylococcus 

epidermidis, Streptococcus pyogenes, Escherichia coli, 

Vibrio cholera, Shigella dysenteriae ба Shigella boydii 

зэрэг үүсгэгчийн өсөлтийг дарангуйлдаг байна18. Энэ 

ургамалд агуулагдах лабданы төрлийн дитерпен нь 

бичил биетнийг өсөлтийг дарангуйлах өндөр идэвх 

үзүүлдэг19.

3.  Өвдөлт намдаах, үрэвслийн эсрэг, антиоксидант, 

судас хатуурлын эсрэг, цус алдалтыг тогтоох идэвх:  

Сибирь хотойн метанолын хандыг хулганад 250 мг/кг, 

500 мг/кг тунгаар уулгахад өвдөлт намдаах үйлдэлтэй, 

хархад 200 мг/кг, 400 мг/кг тунгаар уулгахад үрэвслийн 

эсрэг үйлдэл үзүүлсэн бөгөөд  энэ үйлдэл нь TNF-α, 

IL-6 ба IL-8 зэрэг үрэвслийн цитокинүүдыг ялгаралтыг 

бууруулсантай холбоотой20.

Леонурин алкалоид нь липополисахаридаар өдөөгдсөн 

үрэвслийн үед азотын оксид, ПГЕ
2
 ялгаралтыг 

багасгаж байсан нь туршилтаар батлагдсан8. Сибирь 

хотойн усан ханд нь антиоксидант идэвхтэй үйлдэлтэй 

ба метанолын ханд нь супероксиддисмутаза, 

каталаза, глютатион пероксидаза зэрэг эсийн доторх 

антиоксидантын нийлэгжилтийг нэмэгдүүлсэн байна. 

Шингэний хроматографи масс спектофотометр, өндөр 

идэвхт шингэний хроматографийн шинжилгээгээр тус 

ургамалд агуулагдах фенолт нэгдэл болон флавоноид 

нь анти-оксидант генийг зохицуулдаг, исэлдүүлэгч 

ДНХ-ийн гэмтлийг засварладаг болохыг тогтоожээ 21. 

Сибирь хотойн газрын дээд хэсэг нь сарын тэмдгийн 

алдагдал ба саатал, төрсний дараах цус алдалтыг 

тогтоох, хумхаа, артерийн даралт ихсэлт, зүрхний 

ишеми өвчний эмчилгээнд үр дүнтэй байна22. Уг 

ургамалд агуулагдах стахидрин гидрохлорид алкалоид 

нь хулганад RU 486-р үүсгэгдсэн үр зулбалтын үед 

умайн цус алдалтыг тогтоох үйлдэлтэйг тогтоосон23. 

Харин тус ургамлын метанолын хандаас ялган авсан 

леонурин алкалоид нь туулайд ялтсын идэвхжлийн 

эсрэг үйлдэл үзүүлсэн байна24. 

Сибирь хотой ургамал нь атеросклерозын 

эсрэг идэвхтэй үйлдэлтэй. Исэлдсэн БНЛП нь 

хүчилтөрөгчийн идэвхтэй хэлбэрийг дэмжих замаар 

атеросклерозыг үүсгэх гол хүчин зүйл болдог. Сибирь 

хотойн этанолын ханд нь  in vivo, in vitro нөхцөлд 

хүчилтөрөгчийн идэвхтэй хэлбэр, наалдуулагч 

молекул, лектин төст исэлдсэн БНЛП рецептор-1-н 

үйл ажиллагааг зохицуулах, холестерины төвшинг 

хянах замаар азотын оксидын ялгаралтыг дэмжсэнээр 

атеросклерозыг бууруулах үр нөлөө үзүүлсэн байна13.

4. Чихрийн шижингийн эсрэг идэвх: Чихрийн 

шижин хэв шинж 2 өвчний үед эмчилгээний үр 

нөлөөтэй болохыг судлан тогтоосон ба тус ургамалд 

агуулагдах флавоноид кверцитин нь INS-1E эсийн 

инсулин ялгаралтыг нэмэгдүүлдэг байна8,22.

Leonurus sibiricus L. is a genus of herbaceous plants in the Lamiaceae family and spreads in regions of Asia and 

America. This plant has been used as a traditional medicinal herb in many countries for the treatment of diabetes, 

gynecological disorder, hypertension and as a sedative.  Leonuris sibiricus L contains bioactive compounds including 

diterpenes, triterpenes, flavonoids, phenolic acids, alkaloid and iridoid. The alkaloid leonurine is cardiovascular, kidney 
and neuroprotection effect, anti-diabetic, anti-cancer, uterine contraction, sedative activity. While the phenolic acids, 

flavonoids and labdane diterpenoids has various pharmacological effects including anti-inflammatory, anti-oxidant, anti-
atherogenic, anti-bacterial and immunomodulation activity.

Keywords: Leonurus sibiricus L, diterpene, alkaloid, flavonoid, biological activity

Дүгнэлт: Уламжлалт анагаах ухаанд хэрэглэж буй 

ургамлуудын фитохими, фармакологийн судалгаа нь 

олон судлаачдын анхаарлыг татсан асуудлын нэг юм. 

Гадаадын эрдэмтэн судлаачид Сибирь хотой (Leonurus 

sibiricus L.) ургамлын зүрх судас, бөөрийг хамгаалах 

үйлдэл, чихрийн шижин ба хавдрын эсрэг үйлдэл, цус 

тогтоох, үрэвсэл болон өвдөлтийг намдаах зэрэг олон 

үйлдлийг судалсан хэдий ч манай улсад уг ургамлын 

фармакологийн судалгааны талаар нарийвчилсан 

судалгаа дутмаг байна. Тиймээс энэ ургамлын 

химийн бүрэлдэхүүн, биологи, фармакологийн 

үйлдлийг тэдгээрт агуулагддаг гол ба дагалдах 

нэгдлүүдтэй холбон судалж шинжилсний үндсэн дээр 

фармакологийн идэвхтэй, эмчилгээний болон эдийн 

засгийн ач холбогдолтой ургамлын гаралтай шинэ 

эмийн бэлдмэл, биологийн идэвхт бүтээгдэхүүн гарган 

авах боломжийг судлах  шаардлагатай байна.

